
Indigenak, errespetua bermatu nahirik 

Arraza nagusikeriak eta neoliberalismoak eragin dituzten bidegabekerien aurrean, eskubideekiko eta ama lurrarekiko begirunea aldarrikatu dute Ameriketako indigenek. 

Juanma Sarasola 

Donostia 

Erdialdeko eta Hego Amerikako indigenen arazo, kezka eta asmoak azaltzera etorri dira Euskal Herrira haien lau ordezkari, Mundubat taldeak gonbidatuta. Errealitate berriak indigenen ikuspuntutik izeneko tailerrean parte hartu dute Donostiako Txoko Internazionalistan. Lucy Guama Chamorro Kolonbiako Indigenaren aldeko Elkarlan Zentroko (Cecoin) ordezkaria da; Amalia Mendoza Mendoza Guatemalako Tz'utujil edo Herri Maien Federaziokoa; Lilak Colque Boliviatik etorri da, Gharka Qhara-Qhara Suyuetako jatorrizko Ayllu erakunden partetik, eta Marco Antonio Ninahuanca Martinez Peruko Chinchaycocha herrikoa da, Meatzaritzak Kaltetutako Komunitateen Koordinakundeko kidea. Denek egoeraz diagnostiko bera egin, eta bat datoz aterabidean: ama lurra eta gizaki guztien eskubideak -giza eskubideak, sozialak, politikoak, kulturalak- errespetatu behar dira, eta baliabide naturalak «modu orekatuan» erabili. 

Hamaika dira Ameriketako indigenek pairatzen dituzten arazoak, eta herrialdetik herrialdera aldatzen dira edota ñabardura ezberdinak hartzen dituzte. Baina Donostiara etorritako lau ordezkariek azaldu dutenez, jatorrizko herriekiko mespretxu nahiz zapalkuntzaren eta «den-denak salerosketarako balio duela dioen ikuspegiaren» ondorio dira arazo horiek. Europarrak Amerika ustiatzen eta arpilatzen hasi zirenetik ia 520 urte igaro direnean, herri indigena asko eta asko desagertzeko zorian edota miseria gorrian daude oraindik, gaizki ulertutako aurrerapenak eta azken hamarkadetako eredu neoliberal eta globalizatzaileak baztertuta. «Herri indigena gisa gure nortasunaren aldeko borroka dugu komunean; eskubide berdintasunaren alde borrokatzen gara, herri eta gizaki gisa gure eskubideak bermatuak izateko», azaldu du Guamak. 

Horren iritziz, bere Kolonbian desoreka eta bidegabekeria handia dago arlo ekonomikoan. «Enpresaburu handiek baliabide eta aberastasunak berenganatu eta metatu dituzte, eta pobreak gero eta pobreagoak dira». Halaber, legezko talde armatuen eta legez kanpokoen arteko borroketan indigenak «erdian» daudela kexu da. 

Bolivian Evo Morales indigena presidentetzara iritsi denetik egoerak hobera egin duela onartu du Colquek, baina oraindik arazo franko dutela gogorarazi du: «Iparraldean, Potosi eskualdean meategien ustiatzeak kutsadura handia eragin du indigenen lurraldeetan. Enpresa transnazionalek, gainera, ez dute beraiek eragindako kalte horiei aurre egiteko politikarik. Oraingo gobernuari oztopoak jartzen dizkiote. Indigenok gobernuan gaude orain, baina betiko gutxiengoarekin arazoak izaten segitzen dugu. Indigenoi beti ebatsi digun sektore horrek ez ditu gure eskubideak onartu nahi». 

«Perun, Andeetan pobrezia eta kutsadura handia jasaten ditugu indigenok. Meatzaritzak ibaiak eta lurrak suntsitzen ditu, eta umeen artean hilkortasun tasa handia dago; ume askok berun kopuru handia dute odolean. Horrez gain, oro har hezkuntza tasak eta diru sarrera k oso txikiak dira. Peru arrunt aberatsa da baliabide naturaletan, baina ezberdintasunak izugarriak dira», dio Ninahuancak. Gehiengo indigenari kendu zizkieten lurraldeak berreskuratzea dute xede, «oligarka talde baten esku jarrai ez dezaten». 

ANTZEKO MUNDU IKUSKERA. Desjabetza, bazterkeria eta pobrezia pairatzen dituzte ere Guatemalan, Mendozaren esanetan. «Lur gehienak sektore txiki baten esku daude. Ezberdintasuna, muturreko pobrezia, hezkuntza eta osasun zerbitzuen gabezia... dira arazorik behinenak. Emakume indigenaren egoera ere salatzekoa da: Justiziak ez du babesten, eta ez du jasotzen mediku artatzerik». 

Ninahuancak nabarmendu du herri indigenak beti izan direla bioaniztasuna, ura, landare eta, oro har, lurrarekiko errespetuaren zaindariak. Guamaren irudikoz, «mundu ikuskerak, kolektibitateak, ama lurrarekiko loturak» batzen ditu herrialde askotako indigenak, baita bazterkeria, arrazakeria eta ustiapenaren kontrako borrokak ere. «Estatuen eraikuntzan parte hartu nahi dugu». 

Neoliberalismoaren ajeak ere salatu dituzte. Zorrotz mintzatu da Colque: «Neoliberalismoak sistema ekonomiko bakarrera eramaten du: dena -baita bizia ere- saldu eta erosten deneko merkatura. Sistema hori arrotza da herri indigenontzat. Globalizazioak dio kultura bakarra dagoela; ez du pluraltasuna onartzen». 

Hala Kolonbian nola Perun ekinean ari diren ezkerreko gerrilla taldeek «teorian bai, baina praktikan ez» dituztela indigenen arazoak aitzat hartzen kexu dira lau solaskideak. Borroka armatuak indigenen filosofiarekin ez duela bat egiten azaldu dute. «Erresistentzia zibil eta baketsua jorratu ohi dugu; gure indarkeria ez da aktiboa, autodefentsakoa baizik». 

Laurek garrantzitsu iritzi diote iaz NBEren Batzar Nagusiak Herri Indigenen Eskubideen Adierazpena onartu izanari. Herri Indigenen Foro Iraunkorrak eta estatuek deklarazioa arlo politikoan eta juridikoan gauza dezatela eskatzen dute laurek.  

«Eskubide berdintasunaren alde borrokatzen gara, herri eta gizaki gisa gure eskubideak bermatzeko» 

Lucy Guama Chamorro, Kolonbiako CECOIN erakundeko ordezkaria 

«Indigenoi beti ebatsi izan digun sektore horrek ez ditu gure eskubideak onartu nahi» 

Lilak Colque, Boliviako AYLLU erakundeen ordezkaria 

«Andeetan pobrezia eta kutsadura handia jasaten ditugu indigenok. Ibai eta lurrak suntsitzen dituzte» 

Marco Antonio Ninahuanca Martinez, Peruko ordezkaria, kutsaduraren aurkakoa 

«Emakume indigenaren egoera ere salatzekoa da: Justiziak ez du babesten eta ez du mediku artatzerik» 

Amalia Mendoza Mendoza, Guatemalako Maia indigena 

